
Abstrak 

        Kumpulan cerita cekak kanthi irah-irahan Tandure Wis Sumilir anggitane J.F.X. Hoery iki sejatine wis nate dimuat ing majalah-majalah basa Jawa kang terbit taun 1971 nganti 2007. Sanajan crita-crita iki awujud fiktif ananging saperangan didhasari saka pengalaman pribadhine pangripta. Ing panliten iki panulis munjerake ngenani aspek moral kang ana sajrone kumpulan cerkak Tandure Wis Sumilir iki amarga ing kumpulan cerkak iki akeh nggambarake ngenani moral kang ana sajrone panguripan. Unsur kasebut bakal diandharake kanthi tintingan struktural lan teori moralitas supaya tliti anggone mangerteni aspek moral kang kinandhut sajrone crita.



Adhedhasar andharan mau, prakara kang bakal dianalisis ing panliten iki yaiku: (1) Kepriye gambaran aspek moral kang ana sajrone kumpulan cerkak Tandure Wis Sumilir anggitane J.F.X. Hoery? (2) Kepriye amanat kang ana sajrone kumpulan cerkak Tadure Wis Sumilir  anggitane J.F.X. Hoery? (3) Kepriye pigunane kumpulan cerkak Tandure Wis Sumilir  anggitane J.F.X. Hoery?



Panliten iki nduweni ancas yaiku: (1) Ngandharake aspek moral kang ana sajrone kumpulan cerkak Tandure Wis Sumilir  anggitane J.F.X. Hoery (2) Ngandharake  amanat kang ana sajrone kumpulan cerkak Tandure Wis Sumilir anggitane J.F.X. Hoery (3) Ngandharake pigunane kumpulan cerkak Tandure Wis Sumilir anggitane J.F.X. Hoery. 

Panliten iki kalebu panliten dheskriptif kualitatif. Sumber data panliten yaiku kumpulan cerkak Tandure Wis Sumilir anggitane J.F.X. Hoery cacah 20. Data ing panliten iki yaiku tetembungan, ukara kang ana ing kumpulan cerkak Tandure Wis Sumilir kang nuduhake aspek moral. Landhasan teori kanggo nganalisis dhata ing panliten nggunakake tintingan structural, salaras karo gagasane Teeuw ngenani analisis struktur kang nengenake unsur kang onjo (2003:108).

Bisa didudut yen ing kumpulan cerkak Tandure Wis Sumilir anggitane J.F.X. Hoery iki ngandhut aspek moral kayata tansah sabar, nduweni rasa welas asih, nduweni sipat tanggung jawab, nduweni sipat enthengan, amanah, syukur, sugih pangapura lan nduweni unggah-ungguh. Dene amanat kang kinandhut sajrone kumpulan cerkak Tandure Wis Sumilir ing antarane supaya manungsa urip ing donya iki kudu tansah eling marang Gusti Alloh. Sekabehing pacoban urip iki minangka sarana nguji iman supaya kita tansah sabar lan iklas nglakoni urip. Saliyane iku kanggo nuduhake yen manungsa urip ing bebrayan iku mbutuhake liyan kanthi mangkono bakal tuwuh rasa kepengin tetulung marang liyan.

Kata Kunci: aspek moral, amanat
PURWAKA

Lelandhesane Panliten 
Wujude sastra Jawa modern, kaya kang diandharake dening Ras (1985: 8) yaiku sastra kang oleh pangaribawa saka sastra manca. Mula ora nggumunake, yen wujude karya sastra Jawa modern memper karo sastra manca, kayata short story padha karo crita cekak, long story padha karo crita sambung, poem padha karo guritan, lan novel ing sastra Jawa modern uga padha tegese karo novel. Dene miturut Sudjiman (1992: 11) ing bukune Memahami Cerita Rekaan, panjenengane merang karya sastra miturut jinise dadi telu yaiku geguritan, gancaran, lan sandiwara/drama.
Gancaran wujude kayata novel, crita sambung (cerbung), lan crita cekak (cerkak). Novel lan cerbung wujude dawa, mung wae carane kapacak lan media penerbitane kang beda. Novel kapacak langsung arupa buku, dene cerbung kapacak sambung-sinambung lumantar kalawarti. Cerkak minangka sawijine crita kang bisa langsung bubar diwaca lan ora merlokake wektu suwi. Pambedane novel lan cerkak yaiku saka segi formalitas bentuk, lan dawa cendheke crita (Nurgiyantoro, 2005: 10).
Karya sastra minangka wadhah kanggo nyalurake ide-ide lan gagasan tumrap panguripan iki, pangripta luwih tanggap lan bisa ngrasakake prakara-prakara kang ana ing sakiwa tengene banjur gagasane iku mau disuntak awujud karya sastra. Karya sastra bisa diwawas minangka sawijine sistem tanda kang utuh, struktur tanda iku nduweni fungsi lan nilai estestis (Wellek lan Warren, 1995: 159).

Nilai estetis yaiku samubarang kang lair saka pamikire pamaos marang karya sastra, gumantung saka pamaos kang ngartekake karya sastra (Teeuw, 1988:358). Dene fungsi estetis yaiku karya sastra bisa menehi kaendahan tumrap pamaose. Fungsi estetis iku mau ora mung ndeleng kualitas karya sastra kanthi objektif, ananging gumantung marang pamaose.
Cerkak minangka salah sijine wujud karya sastra nduweni unsur-unsur pambangun. Unsur kang mbangun cerkak yaiku unsur ekstrinsik lan struktur naratif. Unsur ekstrinsik yaiku unsur-unsur kang ana sajabane karya sastra kang sacara ora langsung menehi daya pangaribawa karya sastra. Struktur naratif yaiku unsur-unsur kang mbangun karya sastra saka jero kayata tema, paraga, latar, alur, amanat, lan sudut pandang pengarang. Aspek-aspek kang wis disebutake ing ndhuwur iku ora bisa uwal nalika nganalisis karya sastra. 

Struktur naratif fiksi kaperang dadi fakta crita lan sarana crita. Kang kalebu fakta crita yaiku tema, tokoh, konflik. Perangan-perangan iku mau minangka cathetan kedadeyan imajinatif saka sawijining crita. Sekabehing perangan iku sinebut struktur faktual kang nggambarake kedadeyan sajrone prosa fiksi (Stanton, 2007: 22).

Miturut Stanton (2007: 46-47) sarana crita minangka carane pangripta anggone milih lan nata crita kanggo mujudake pola-pola crita kang nduweni makna. Tujuwan panggunane sarana crita supaya pamaos bisa ndeleng fakta crita saka pamawase pangripta. Sarana crita ing antarane yaiku alur, sudut pandang, basa.

Sawijine karya fiksi diripta kanthi tujuwan kanggo nuduhake gambaran panguripan kang dikarepake dening pangripta. Fiksi ngandhut pangetrapan moral sajrone sikap lan solah bawane para paraga sajrone crita. Adhedhasar crita, sikap, lan solah bawane para paragane, dikarepake pamaos bisa njupuk amanat lan mangerteni nilai-nilai moral kang disampekake dening pangripta.
Ing panguripan kang nyata, pambiji tumrap ala lan becik sipate manungsa iku adhedhasar norma moral. Moral sajrone karya sastra biasane nggambarake wawasane pangripta ngenani bab-bab kabecikan. Sajrone karya sastra, pangripta nggambarake panguripane manungsa kanthi maneka kedadeyan. Lumantar kedadeyan sajrone crita iku mau pangripta nuduhake nilai moral marang pamaos. Moral nduweni maksud minangka pamrayoga kang ana gegayutane karo piwulang tartamtu (Kenny jroning Nurgiyantoro, 2005: 321). Lumantar karya sastra pamaos bisa mangerteni moral becik kang bisa didadekake conto lan moral ala kang ora patut diconto. 

Karya sastra kang apik yaiku karya sastra kang bisa weneh pesen utawa amanat marang pamaose supaya bisa tumindak kang luwih becik. Pesen utawa amanat iku diarani moral. Sajrone KBBI (1998: 592) tembung moral nduweni pangerten kang nuju marang ajaran ngenani tumindak, sikap, kuwajiban, lan liya-liyane. Saliyane iku moral uga bisa ditegesi minangka akhlak lan budi pakarti. Saka andharan iku bisa diweruhi yen moral iku sekabehing norma kang ngatur tumindak uga solah bawane manungsa tumrap urip bebrayan supaya bisa tumindak kang becik tur pener, kang timbul saka manah ora amarga kepeksa.
Salah sawijine reriptane J.F.X. Hoery kang ngemot babagan moral yaiku kumpulan cerkak Tandure Wis Sumilir. Kahanan panguripan ing padesan kagambarake kanthi cetha ing kumpulan cerkak iki. Saliyane iku , sajrone kumpulan crita cekak iki akeh ngangkat tema ngenani katresnan, religious, kadurjanan, sosial uga politik. Crita cekak kang kaimpun ing kumpulan cerkak iki wis tau kapacak ing kalawarti-kalawarti basa Jawa kang terbit taun 1971 nganti 2007 ananging durung tau ana kang nliti. 

Ing sajrone kumpulan cerkak “Tandure Wis Sumilir” iki cacahe ana 20 cerkak kang bakal ditliti, cerkak-cerkak kang bakal ditliti yaiku Dumlewering Kringet ing Tlatah Cengkar, Katresnan lan Wewadi kang Kineker, Ambyar, Dheweke Wis Bali, lan Balok-Balok Jati, Tandure Wis Sumilir, Anak Lanang Mbarep, Nedhenge Plamboyan Mekar, Pangorbanan, Cipanas Sing Gawe Ati Panas, Kenya ing Kamar Losmen, Layang Saka Warga, Timbalan,Lonceng Tengah Wengi, Hadiah Natal, Formulir, Luputku, Temlawung, Sawabe Mbah Marijan, Selekta Abang.

Sekabehane cerkak kang kaimpun ing kumpulan cerkak Tandure Wis Sumilir anggitane J.F.X. Hoery iku tansah nggambarake nilai moral kayata sabar, welas asih, tanggung jawab, tansah tetulung, netepi janji, nduweni unggah-ungguh, ngenani tata krama, taat marang Gustine, syukur, lan sugih pangapura. 

Panulis munjerake panliten iki ing nilai moral lan nggoleki amanat kang ana sajrone kumpulan cerkak Tandure Wis Sumilir anggitane J.F.X. Hoery amarga ing cerkak-cerkak anggitane J.F.X. Hoery iki tansah nengenake ngenani moral, budaya lan piwulang becik kang diajab bisa weneh paedah tumrap pamaos sajrone nglakoni urip ing bebrayan. 
Adhedhasar landhesan panliten mau, mula underane yaiku: (1) Kepriye aspek moral kang ana sajrone kumpulan cerkak Tandure Wis Sumilir anggitane J.F.X. Hoery? (2) Kepriye amanat sajrone kumpulan cerkak Tandure Wis Sumilir anggitane J.F.X. Hoery? (3) Kepriye pigunane kumpulan cerkak Tandure Wis Sumilir anggitane J.F.X. Hoery?
Panaliten iki bakal diandharake kanthi tintingan analisis struktural lan teori moralitas supaya luwih tliti anggone mangerteni nilai-nilai moral sajrone cerkak cacah telulas kang ana ing sajroning kumpulan cerkak “Tandure Wis Sumilir” anggitane J.F.X. Hoery. 
Crita Cekak

Karya sastra fiksi uga ana kang ngarani crita naratif. Minangka karya imajiner, crita fiksi asring nyuguhake maneka warna prakara kang dialami dening manungsa. Crita fiksi diripta sarana njlimeti lan ngresepi hakekate urip lan panguripan. Pangripta nyuntak gagasan utawa idene awujud crita fiksi kanthi lelandhesan rasa sadhar lan tanggung jawab (Nurgiyantoro, 2005: 3). Sajrone crita fiksi nduweni tujuwan salah sawijine yaiku kanggo nglipur para pamaos, saliyane iku crita fiksi uga nduweni tujuwan estetik lan ndidik moral. 

Crita cekak utawa cerkak yaiku salah sawijining genre kasusastran Jawa Modern kang isih ngrembaka nganti saiki. Mula bukane crita cekak miturut Hutomo (1975:38) yaiku watara taun 1933 ana salah sawijine kalawarti kang ngemot crita cekak minangka salah siji rubrike. Kalawarti kasebut dibangun dening Imam Supardi kanthi jeneng Panjebar Semangat. Cerkak kang kapacak ing kalawarti Panjebar Semangat cacahe akeh banget, semono uga pangriptane kang uga akeh cacahe. Ing jaman sadurunge kamardhikan, para pangripta ora mung ngasilake karya sastra kanthi tema kamardhikan wae ananging uga ngasilake karya sastra kanthi tema kemasyarakatan, humor utawa crita lucu, katresnan, lan liya-liyane.
Nasibe kasusastran Jawa wektu iku pancen ora ngrembaka kanthi apik amarga akeh kalawarti kang ora oleh dicetak. Salah sijine yaiku kalawarti Panjebar Semangat. Watara taun 1934 diterbitaeke kalawarti kang resmi kanthi aran Panji Pustaka. Kalawarti iki kang nerusake ngrembakake kasusastran Jawa Modern kang awujud crita cekak ing jaman sadurunge Kamardhikan.

Kasusastran Jawa Modern ing jaman sawise kamardikan saya ngrembaka, critane nduweni bobot sastra lan minangka hiburan kasebar ing pirang-pirang kalawarti  basa Jawa. Kasusastran Jawa Modern sawise kamardhikan nglairake para pangripta kang giat anggone ngasilake karya sastra.
Tintingan Struktural
Strukturalisme nduweni teges kang maneka warna miturut para ahli sastra. Miturut Nurgiyantoro (2005: 36) strukturalisme minangka salah sawijine tintingan kasusastran kang nengenake marang kajian hubungan unsur pambangune karya sastra. Unsur-unsur iku mau nduweni gegayutan siji lan sijine. Prinsip sajrone tintingan structural nduweni anas kanggo njlentrehake kanthi cermat lan teliti sesambungan antarane sekabehe aspek karya sastra sing ngasilake makna kanthi wutuh.

Ing panliten iki tintingan struktural kagunakake kanggo nintingi nilai moral sajroning kumpulan cekak Tandure Wis Sumilir anggitane J.F.X. Hoery cacah 20 supaya luwih tliti. Selaras karo andharane Teeuw (1985: 135) yen analisis struktural nduweni tujuwan kanggo ngonceki lan ngandharake kanthi gamblang, tliti, lan premati gayutan saben unsur-unsur pambangun karya sastra saengga bisa mangerteni makna karya sastra kanthi utuh. 

Analisis struktur iku punjere ana ing karya sastra iku dhewe yaiku ngenani unsur-unsur kang mbangun karya sastra kasebut. Analisis nduweni tujuwan kanggo ngandharake kanthi gamblang sekabehe makna kang ana sajroning karya sastra. Miturut Nurgiyantoro (2005: 37) yen analisis struktural karya sastra bisa katindakake kanthi cara ngidentifikasi, nintingi lan ngandharake hubungan unsur kang nduweni gegayutan. 
Struktur Naratif

Struktur naratif minangka unsur-unsur kang mbangun karya sastra. Unsur-unsur iku mau kayata tema, alur, paraga, latar, lan liya-liyane. Sawijining unsur kang mbangun karya sastra yaiku tema. Miturut Nurgiyantoro (2005: 75-76) tema minangka punjere crita lan crita dikembangke saka tema. Sawijine tema bisa dadi makna yen ana gegayutane karo unsur-unsur liyane kayata alur, plot, amanat, paraga, latar, sudut pandang pangripta. Tema ing sawijine crita ora digambarake kanthi langsung ananging digambarake sacara eksplisit saka crita.

Miturut Nurgiyantoro (2005: 10) sawijine pangripta milih lan ngangkat sawernaning prakara-prakara urip ing bebrayan iku minangka tema utawa sub tema ing sajroning karya sastra fiksi iku padha karo pengalaman, pengamatan lan interaksi ing lingkungan sakiwa tengene pangripta. Sawise maca karya sastra iku dikarepake pamaos bisa melu ngrasakake apa kang dirasakake lan dialami dening paraga-paraga kang ana sajrone crita iku.
Saliyane iku ing sawijine karya sastra pengarang mesthi nduweni tujuwan kang pengin digayuh dening pangripta yaiku amanat. Amanat bisa ditegesi minangka makna kang kinandhut ing sajrone crita. Umume, amanat crita ngandhut piwulang moral kayata pangajak, pitutur, utawa anjuran tumrap pamaos supaya bisa tumindak luwih becik (Najid, 2003: 28). 

Stanton (jrone Nurgiyantoro, 2005: 50) menehi cara kanggo nggoleki amanat sajroning crita yaiku kanthi cara mahami makna ing sajroning crita, kita bisa nemokake amanat kang pengin diwenehake dening pangripta. Pangripta anggone menehi amanat bisa kanthi cara implisit utawa eksplisit.
Konsep Moral
Moral bisa digawe pambiji tumrap tumindhak apik lan alane manungsa. Anane moral bisa kanggo ngatur solah bawane manungsa lan kanggo ngendhalekake tumindake manungsa supaya bisa tumindak kang becik. Amerga sekabehing tumindake manungsa iku bakal dipertanggung jawabake marang Gusti kang Maha Kuasa, masyarakat lan awake dhewe. 
Ana telung prinsip sikap kang bisa dadi pathokan manungsa anggone tumindak kaya kang diandharake dening Suseno (1993:130-134) yaiku:

1) Prinsip kang apik, kita minangka manungsa kang tansh duwe gegayutan kro liyan. Prinsip sikap sing becik kudu ditrapake kayata sipat kongkrit, tindak lan tumindak.

2) Prinsip keadilan. Prinsip iki mung negesake supaya kita tansah tumindak kang becik marang sekabehing pawongan tanpa mbedak-bedakake harkat lan drajad uga pangkat. Adil iku hakikate padha drajate.
3) Prinsip tumrap awake dhewe. Prinsip iki njlentrehake yen manungsa iku kudu tansah nduweni nilai ing awake dhewe.
Jenis lan wujude pesen moral iku bisa arupa prakara-prakara panguripan jroning bebrayan. Miturut Nurgiyantoro (2005:323) prakara urip lan panguripan manungsa iku bisa dibedakake antarane, prakara kang gegayutan karo manungsa tumrap awake dhewe, gegayutan antarane manungsa karo liyan tumrap lingkungan social lan alam, lan gayutan antarane manungsa karo Gustine.

Moral sajrone karya sastra biasane nggambarake ngenani pamawase pangripta ngenani nilai-nilai kebenaran kang kepengin disampekake marang pamaos. Kenny ngandharake yen moral sajrone crita nduweni maksud minangka sawijine saran kang gegayutan karo ajaran moral tartamtu kang disuntak sajrone crita dening pangripta (ing Nurgiyantoro, 2005: 321). Moral minangka pitudhuh kang sengaja diwenehake dening pangripta ngenani sawernaning bab-bab kang ana gegayutane karo prakara-prakara kang ana ing urip bebrayan. Kayata sikap, solah bawa lan unggah-ungguh uga tepa slira ing sesrawungan. Suseno (1993:14) ngandharake yen piwulang moral iku minangka piweling, wejangan lan nasihat kepriye manungsa iku urip lan tumindhak kanthi becik lan bener.
Kant (sajrone Poespoprodjo, 1999:119) ngandharake moralitas bisa dideleng saka aspek intrinsik lan ekstrinsik. Moralitas intrinsik nyawang sawijining tumindak miturut hakikate uwal saka bentuk hukum positif. Moralitas ekstrinsik nyawang sawijing tumindak minangka prentah utawa larangan kang sumbere saka manungsa iku dhewe utawa Gustine. 

Saben-saben karya fiksi ngandhut amanat utawa pesan moral. Amanat utawa pesan moral iku maneka warna jinis lan wujude. Jinis lan wujude pesan moral iku bisa arupa prakara-prakara panguripan ing alam donya. Karya sastra minangka salah sawijine wujud karya seni kang nduweni bab-bab kang khusus anggone nyampekake pesan-pesan morale. Kanggo nyampekake pesan moral marang pamaos bisa kanthi cara langsung utawa kanthi cara ora langsung (Nurgiyantoro, 2005:335).

Wujud pesan moral kang diandharake kanthi langsung iku nggampangake pamaos kanggo mangerteni kekarepane pangripta. Moral kang diandharake marang pamaos kanthi langsung, tegese pangripta langsung menehi pitutur-pituture. Kanthi teknik iki, pamaos luwih gampang anggone nafsirake/mangerteni. 

Moralitas minangka sekabehaning norma-norma, nilai-nilai lan sikap morale manungsa utawa masyarakat kang gegayutan karo apik alane minangka kodrate dadi manungsa. Kang kalebu moralitas yaiku nindakake aturan sosial sajrone urip bebrayan lan aturan personal sawijining pawongan marang wong liya. Sejatine, moralitas dianggep minangka konflik apik lan ala sajrone sawijine pihak. Konflik iku mau nggambarake kahanan kang kudu dirampungake atarane pawongan kang nduweni kepentingan, yaiku antarane awake dhewe lan pawongan liya, utawa konflik antarane hak lan kuwajiban.
Aspek Moral
Aspek moral kang ana sajrone reriptan sastra iku gumantung marang keyakinan, pepenginan lan interes pangripta kasebut. Moral biyasane ngrembug ngenani sekabehing masalah kang ana gegayutane kaliyan harkat lan martabate manungsa. 

Aspek-aspek moral iku nyakup prekara kang bisa diarani asipat ora winates. Piwulang moral bisa nyakup sakabehing prekara urip lan panguripan, sekabehe prekara kang gegayutan karo harkat lan martabate manungsa iku dhewe. Nurgiyantoro (1998:324-325) ngandharake yen jinise moral kaperang dadi 3 yaiku:

1) Moral gegayutane karo manungsa lan Gusti
Kapitayan manungsa marang Pangerane bisa ndadekake manungsa bisa mbedakake tumindak kang becik lan tumindak kang ala. Sawise ngerti bedane tumindak iku mau, manungsa bisa nindakake tumindak becik lan ninggalake tumindak ala supaya uripe selaras karo norma agama. 

2) Moral gegayutane karo manungsa lan dhiri pribadhi

Manungsa urip mesthi ngadhepi masalah. Saka anggone ngadhepi masalah iku kita bisa mangerteni kepriye kapribadhene manungsa kasebut. Kapribadhen kasebut mangaribawani anggone tumindak. Mula kudu tansah nduweni kapribadhen kang becik supaya kita bisa ngadepi prakara-prakara kanthi becik uga. 

3) Moral gegayutane antarane manungsa karo manungsa liyane.

Manungsa minangka makhluk sosial, ora bisa urip dhewe tanpa ananae wong liya. Manungsa siji lan liyane mesthi padha tulung tinulung marang liyan. Wong kang seneng tulung tinulung uripe luwih tentrem amarga menawa kita lagi nandhang susah wong liya uga bakal nulung kita bisa awujud moral utawa material.
Lelandhesane Teori
Panliten iki nggunakake teori struktural. Selaras karo andharane Teeuw (1985: 108) yaiku ngenani analisis struktur kang nengenake unsur kang paling onjo. Analisis struktural nduweni tujuwan kanggo ngonceki lan ngandharake kanthi gamblang, tliti, lan premati gayutan saben unsur-unsur pambangun karya sastra saengga bisa mangerteni makna karya sastra kanthi utuh. 

Sajrone panliten iki nggunakake teori moralitas miturut Nurgiyantoro kanggo nggoleki aspek moral. Moral miturut Nurgiyantoro kaperang dadi telu, yaiku (1) moral gegayutane manungsa lan Gusti (2) moral gegayutane manungsa lan dhiri pribadhi sarta (3) moral gegayutane antarane manungsa lan lingkungan sosiale.
METODHE PANLITEN 

Panliten iki bakal nggunakake sawijine pendekatan. Pendekatan kang digunakake yaiku pendekatan intrinsik. Pendekatan intrinsik yaiku pendekatan kang ngrembug unsur-unsur pamangun karya sastra (Wellek & Warren, 1990). Pendekatan intrinsik nggayutake unsur-unsur kang ana sajrone karya sastra tanpa ndeleng aspek-aspek sanjabane karya sastra. Mula pendekatan kasebut cocog ing panliten kanthi tinitingan structural. 
Panliten iki uga nggunakake analisis kualilatif dheskriptif kanggo nganalisis dhata kang wis ana. Panliten kualitatif iki dhatane arupa tetembungan. Kaya kang diandharake Endraswara (2008: 18) panliten kualitatif minangka panliten kang ora nengenake bab angka-angka ananging luwih nengenake marang intrinsik antar konsep kang dikaji kanthi cara empiris. Panliten iki nggunakake jinis kualitatif dheskriptif amarga panliten iki arupa dhata-dhata dheskriptif saka sumber panliten yaiku kumpulan cerkak “Tandure Wis Sumilir” anggitane J.F.X. Hoery.
Sumber dhata primer kang digunakake ing panliten iki yaiku arupa kumpulan cerkak “Tandure Wis Sumilir” anggitane J.F.X. Hoery. Crita cekak kang kaimpun ing kumpulan cerkak iki wis tau kapacak ing kalawarti-kalawarti basa Jawa kang terbit taun 1971 nganti 2007. Cerkak-cerkak kang digunakake kanggo sumber dhata ing antarane yaiku: Dumlewering Kringet ing Tlatah Cengkar, Katresnan lan Wewadi Kang Kineker,Ambyar, Dheweke Wis Bali, Balok-Balok Jati, Anak Lanang Mbarep, Tandure Wis Sumilir, Nedhenge Plamboyan Mekar, Pangorbanan, Cipanas Sing Gawe Ati Panas, Kenya ing Kamar Losmen, Layang Saka Warga, Timbalan, Lonceng Tengah Wengi, Hadiah Natal, Formulir, Luputku, Temlawung, Sawabe Mbah Marijan, Selekta Abang.

Sajrone panliten iki dhata kang digunakake awujud tembung-tembung utawa ukara kang awujud cuplikan-cuplikan kang ana sajroning kumpulan cerkak “Tandure Wis Sumilir” anggitane J.F.X. Hoery. Mligine kang trep karo underaning panliten yaiku ngenani tema moral lan amanat. 

Dhata-dhata kasebut dipilih adhedhasar keselarasane karo tintingan kang digunakake sajrone panliten iki. Dhata-dhata kang digunakake wis dijingglengi kanthi tliti. Dhata kang arupa tembung, ukara utawa cuplikan iku mau ana gegayutane karo bab kanga rep ditliti yaiku ngenani wujude tema moral lan amanat kang ana sajroning kumpulan cerkak Tandure Wis Sumilir anggitane J.F.X. Hoery.
Ing panliten iki, anggone nganalisis dhata ditindakake kanggo ngonceki gambaran tema moral lan amanat, adhedhasar tata cara ing ngisor iki:

1) Maca lan nyinaoni kumpulan cerkak “Tandure Wis Sumilir” anggitane J.F.X. Hoery bola-bali kanthi tliti lan nengeri tetembungan kang wigati lan dianggep minangka kata kunci.
2) Nengeri lan nyathet perangan-perangan crita kang ngemu surasa kang wigati.

3) Gawe klasifikasi adhedhasar tandha lan cathetan kang digawe selaras karo masalah panliten yaiku tema moral lan amanat.

4) Gawe analisis marang dhata kang wis diklasifikasi nganggo tintingan struktural supaya bisa meruhi tema moral lan amanat.
5) Nyuguhake asil analisis wujud laporan
ANDHARAN ASILING PANLITEN

Gambaran Aspek Moral 
Piwulang moral kang wis diandharake ing tintingan kapustakan yaiku ajaran kang ngajarake tumindak ala lan becik, salah lan bener. Reriptan sastra liyane menehi hiburan uga akeh nyampekake ajaran moral marang pamaos. Sajrone kumpulan cerkak Tandure Wis Sumilir anggitane J.F.X. Hoery uga akeh ngandhut ajaran moral ing urip bebrayan saben dina. 

Nurgiyantoro (1998:324-325) ngandharake yen jinise moral kaperang dadi 3 yaiku (1) moral gayutane karo manungsa lan Gusti (2) moral gayutane karo manungsa lan dhiri pribadhi (3) moral gayutane antarane manungsa lan lingkungan sosial. Ing panliten ngenani Aspek Moral Sajrone Kumpulan Cerkak Tandure Wis Sumilir iki ngandhut ajaran moral kang bisa disinaoni lan dituladhani kaya ing ngisor iki:
Moral Gegayutan Manungsa lan Gusti

Piwulang moral yaiku piwulangan ngenani tumindake manungsa ngenani apik lan ala. Piwulang moral kang gegayutan karo manungsa lan Gusti yaiku tumindake manungsa marang Gusti minangka rasa syukur marang panciptane. Ngenani kepriye anggone manungsa nindakake prentah lan ngedohi kabeh larangan Gustine mingangka wujud syukure. Saben manungsa siji lan sijine nduweni cara dhewe-dhewe kanggo mujudake rasa syukure. Ing panliten iki babagan kang ngrembug ngenani moral kang gegayutan karo manungsa lan Gustine yaiku tansah syuku lan sregep ngibadah. 
Tansah Syukur 

Syukur minangka wujud bungah utawa matur nuwun tumrap apa kang diwenehake Gusti marang kita. Tansah bersyukur nalika diparingi nikmat dening Gustine, ora nyawang akeh utawa sethithik nikmat kang diparingi iku mau. Sejatine pawongan kang tansah nduweni rasa syukur bakal ditambahi nikmate dening Gusti kang Maha Kuwasa. Ngunjukake rasa syukur iku minangka kuwajiban saben manungsa.

Manungsa kudu tansah nduweni rasa syukur amarga Gusti njanjekake saben umat kang tansah eling kanggo bersyukur bakal ditambah nikmat dening Gustine. Ngunjukake rasa syukur iku maneka warna carane kayata kanthi cara lisan lan kanthi cara tumindak. Wong kang  bersyukur bakal tansah memuji asmane Gustine nalika antuk nikmat.

Ing cerkak kanthi irah-irahan Timbalan, ana paraga kang aran aku nuduhake rasa syukure. Kabukten kaya cuwilan ukara ing ngisor iki.

“Bapak, …. Ibu…” aku bali nibani pangkone Ibu, bali nangis maneh. Tangis kabungahan, trenyuh, dadi sijising angel dakgambarake.

“Matur sembah nuwun, Gusti. Matur sembah nuwun…. (TWS:T:6)
Saka pratelan ing ndhuwur paraga kang aran aku manjatake rasa syukure marang Gustine. Ukara matur sembah nuwun nuduhake yen paraga aku gedhe syukure marang Gustine amarga antuk pangapura saka wong tuwane lan bisa mlumpuk bareng kaluwargane ing dina natal. 

Gambaran moral ing ndhuwur, paring pituduh marang pamaos supaya tansah syukur marang kabegjan utawa kasusahan kang dialami. Saben kaluwihan kang diduweni manungsa iku mono mung titipan kang sawayah-wayah bisa uwal.  Semono uga nalika antuk kabahagiyan kudu tansah ngucap syukur. 

Nalika lagi nandang suka utawa kabegjan aja nganti keladuk kebat kliwat amarga satemene kabegjan iku mau mung titipane Gusti, suwalike nalika nandang susah ora kena ngresula marang kahanane ananging kudu tansah sabar lan ikhlas ngadepi pacoban amarga Gusti ora bakal paring pacoban ngluwihi kakuwatane umate. 

Urip ing donya kudu tansah bersyukur amarga kanthi bersyukur bakal nguntungake uripe awake dhewe, kayata bakal nambah keimanan amaraga bersyukur nuduhake yen sejatine Gusti iku minangka sumber sekabehaning berkah. Syukur uga bisa ndadekake kita urip kanthi bagya mulya lan tentrem.

Sregep Ngibadah

Sajrone cerkak kanthi irah-irahan Temlawung, paraga Mbah Dulkani nduweni sipat taat marang Gustine. Iku bisa kabukten saka cuwilan ukara kang ana ing ngisor iki.

“Ingkang taksih legan nggih. Inggih pancenipun. Sedaya kalawau rak panjangka, nanging ingkang kuwaos punika kados pundi anggenipun murba. Jer manungsa menika rak sampun sadermi mbudidaya lan nindakaken. Nanging yen sampun pinesthi, punapa inggih badhe selak. Mesthinipun rak inggih mboten.” (TWS, Temlawung:117) 

Saka pratelan ukara ing ndhuwur nuduhake yen senajan mbah Dulkani dianggep wong pinter, dijaluki tulung wong liya saperlu nakokake jodhone ananging dheweke tansah ngelingake yen sejatine kabeh kuwi mau amung panjangkane manungsa, sing nduwe kuwasa amung Gusti kang murbeng dumadi. Manungsa kuwi amung sadema nglakoni lan ora bisa selak marang pepesthiNe. Kanthi mangkono Mbah Dulkani nduweni sipat taat marang Gustine kanthi percaya marang pepesthine lan kuwasane.

Sajrone cerkak kanthi irah-irahan Nedhenge Plamboyan Mekar, ana paraga aku kang nduweni sipat taat marang Gustine. Iku kabukten kaya cuwilan ukara ing ngisor iki.

“Nanging kabeh kandhaku mau, utawa kang wis kakandhakake ing wektu-wektu kapungkur, kudu mbok yakini. Gusti ora sare kok, Dhik. Mesthi mirengake panyuwune umate kang sinartan ati tulus.” (TWS, NPM:79)
Paraga aku ngeyakini utawa ngakoni yen Gusti Pangeran iku tansah paring pitulungan marang umate kang nyuwun kanthi ati tulus. Gusti Allah tansah weruh apa kang dadi panyuwun utawa kasusahane umate senajan amung dipendhem ing ati lan ora diblakake. 

Sipat taat marang Gusti bisa kawujudake kanthi cara ngakoni kuwasane Gusti yaiku yen garis uripe manungsa kalebu rejeki, jodho lan pati kuwi wis ginaris dening Gustine. Manungsa mung saderma nglakoni lan ora bisa selak marang pepesthine. Sejatine ora ana kang sampurna kejaba Gusti kang Maha Kuwasa. Kita tansah kudu ngupaya ananging sekabehing asile kudu dipasrahake marang kuwasane Gusti. 

Manungsa kang taat marang Gustine mesthi bakal nduweni sipat yakin, amarga  nganggep yen sejatine Gusti tansah paring dalan marang umate kang ora kendhat kanggo tumindak becik. Manungsa kudu tansah percaya yen Gustine wus ngatur rejeki lan takdire saben manungsa. Tugase manungsa yaiku cukup kanthi ndonga lan usaha. Nduweni sikap yakin bakal mbantu manungsa kanggo nggayuh kepinginane.
Piwulang Moral Gayutane Manungsa karo Dhiri Pribadhi

Sabar

Sabar minangka wohing ketaatan manungsa marang Gustine. Sabar bisa ateges ngempet awake dhewe saka kasusahan lan nyikapi kanthi akal lan tansah njaga saka tumindhak kang ala. Kita tansah sabar ora mung nalika nandhang kasusahan wae ananging uga nalika lagi oleh kasenengan, kayata ora tumindhak kang luwih-luwih.

Ing cerkak kanthi irah-irahan Dumlewering Kringet ing Tlatah Cengkar, ana saperangan sipat sabar kang digambarake dening paraga Purwiyanto, iku kabukten sapa cuplikan ukara ing ngisor iki.

“Lha kepriye maneh. Sing paring larangan ya mung winates nglarang ora paring pamecahan, penyaluran apa lapangan pekerjaan liya. Kamangka puthuk-puthuk padhas iki dadi sumbering panguripan tumrap warga kene lan sakiwa tengene, wiwit jaman simbah-simbah biyen. Apa sing diarep-arep saka tlatah cengkar iki, yen ora manfaatake apa sing bisa aweh sumber panguripan. Metu saka sekolah biyen aku nyoba adu nasib menyang Surabaya, nanging muspra. Ora ta jan-jane iki arep tindak ngendi panas-panas tekan kene kathik dhewekan pisan.” (TWS,DKITC:18) 

Cuwilan ukara ing ndhuwur nuduhake yen paraga Purwiyanto kerja nyambut gawe ana ing puthuk-puthuk padhas kanthi cara njegoli padhas setengah gamping, diklumpukake sithik mbaka sithik banjur diijolake dhuwit. Ora mung Purwiyanto, ananging akeh warga sakiwa tengene uga nggantungake uripe saka puthuk-puthuk padhas iki. Purwiyanto lan warga kono uga mangerteni yen penggaweyane kuwi mbebayani ananging ora ana pilihan kerja liyane. 

Pamarintah mung paring larangan ora oleh ngeruk puthuk-puthuk padhas kuwi ananging ora paring pemecahan liyane kanggo masyarakat kono. Kamangka penggaweyan iku wis dilakoni wiwit jaman simbah-simbah biyen. Nyoba adu nasib menyang kutha uga ora ngasilake. Kabeh kuwi dilakoni kanthi sabar dening Purwiyanto lan warga masyarakat kono awit ora ana penggaweyan liyane.

Tanggung Jawab


Sekabehing tumindake manungsa iku mesthi ana resikone kang mesti ditanggung. Gumantung tumindak becik utawa tumindak ala sing ditindakake. Tanggung jawab kalebu ing tumindak kang bener. Saben wong ing donya iku nduweni tanggung jawab dhewe-dhewe marang apa kang dilakoni. Semono uga yen tumindake awake dhewe gawe rugi utawa gawe larane wong liya, mula kita kudu tansah tanggub jawab marang tumindake awake dhewe iku mau. Dene wujude tanggung jawab yaiku bisa arupa njaluk sepura, ngganti samubarang kang rusak/ilang amarga polahe awake dhewe.

Sipat tangung jawab marang kaluwarga kagambarakae ana ing sajrone cerkak Dheweke Wis Bali kang diduweni paraga Sumiyanti, kaya kang ana ing ukara ngisor iki.

“Aku butuh urip, bocah-bocah butuh sandhang lan pangan, butuh prabeya kanggo sekolahe. Crita sateruse ora pantes tak critakake, sing cetha ya banjur kaya ngene iki aku saiki. Anggonku mergawe kaya ngene iki ya amarga saka kepeksa, Mas. Embahe Ririn nganti saiki ngira yen aku isih mergawe ana ing Semarang.” (TWS,DWB:127)


Pratelan ing ndhuwur nggambarake paraga Sumiyati kang kepeksa kerja sing ora bener kanthi cara adol awak ananging kabeh kuwi mau dilakoni pranyata mung supaya bisa  nyukupi kabutuhan sekolah lan kabutuhan saben dina anak-anake. Sumiyati sadhar lan ngerti yen penggaweyane iku ora becik lan kebak dusa ananging ora ana pilihan liyane kejaba penggaweyan kuwi. Kabeh kuwi mau nuduhake yen sejatine paraga Sumiyati nduweni tanggung jawab kang gedhe marang anak-anake.
Sajrone cerkak Balok-Balok Jati ana sipat tanggung jawab kang diduweni dening paraga kang aran Pake Sutini, kaya sing kabukten ana cuwilan ukara kang ing ngisor iki. 

“Priye, Pak, yen nganti suk senin durung……” kandhane Sutini mandheg, merga kaselak luhe tumetes.

“Iya, dak usahakake dhisik. Coba, mengko sore tak ngajak Gimin karo Sema, kana.”

“Golek balok?”

“Lha banjur arep usaha apa maneh? Karan iku sing kena dijagakake.” (TWS, BBJ:42) 

Pratelan ing ndhuwur uga nggambarake tanggung jawabe bapak kanggo mbayar  sekolahe anake masiya kudu nerak dalan kang ora bener yaiku golek balok ing alas masiya sejatine kuwi mau nglanggar ukum. Nyolong balok dilakoni Pake Sutini amarga ngeman anake wadon supaya ora prothol anggone sekolah kang wis mlebu taun terakhir. Resiko gedhe bakal ketangkep lan dipenjara ora diubris maneh. Kabeh kuwi mau uga minangka wujud tanggung jawab masiya kanthi nglakoni tumindak sing kliru lan nduweni resiko gedhe. 

Rasa Welas Asih

Sajrone cerkak Katresnan lan Wewadi Kang Kineker, rasa welas asih dirasakake dening paraga Wahyuningsih. Iku kabukten kaya ukara ing ngisor iki.

Ibu karo Bapak kang saiki uga kagungan putra loro. Senajan kekarone wis wong liya ndraya, nanging pangrengkuhe marang aku ora nate mbedak-mbedakake anatarane putrane piyambak, putra kuwalon lan putra titipan kaya aku iki. Ya saka pangrengkuh lan panggulawenthahe kang kaya mangkono mau aku uga bekti lan rumangsa kaya bapak ibuku dhewe. Malah akeh wong sing ora ngerti yen sabenere aku iki anak angkat. (TWS,KlWKK: 21)


Pratelan ing ndhuwur nuduhake yen paraga Wahyuningsih ngrasakake rasa welas asih saka wong tuwa sambunge. Senajan dudu anak kandung nanging wong tuwa sambunge Wahyuningsih ora tau mbedakake rasa tresna asihe marang anake kandung lan anak kuwalone. Rasa welas asih kang banget saka wong tuwa sambunge kaya mangkono ndadekake Wahyuningsih bekti lan rumangsa kaya bapak ibuke dhewe. 

Amanah
Marjuki uga nduweni sipat netepi janji, Marjuki minangka paraga kang ana ing sajroning cerkak kanthi irah-irahan Kenya ing Kamar Losmen. Iku bisa kabukti saka pratelan ukara ing ngisor iki. 

Ora krasa lakuku wis tekan sacedhake tugu Pancasila. Anin wengi wiwit krasa sumribit. Aku tumuju lungguhan sacedhake tugu Pancasila. 

“Takkira mblenjani, Mas, wis jam pitu luwih kok durung ketok,” panyapane Widarti sing wis ana kono.

“Mampir nok studio foto Mulia, nyucekake film dhek mau, tak kon nyetak pisan. Wis suwe ngenteni?”

“Ya durung.” (TWS,KIKL:146-147) 
Pratelan iku nuduhake yen Marjuki netepi janji marang Widarti kanggo teka ana papan kang wis disemayani yaiku sacedhake tugu Pancasila. Senajan telat amarga isih mampir nyucekake film ananging Marjuki isih tetep ngupayakake teka ing panggon semayanane karo Widarti yaiku ing tugu Pancasila. Iku mbuktekake yen Marjuki minangka pawongan kang tansah netepi janji. 

Janji iku kaya dene utang, yen durung dibayar nganti kapan wae tetep bakal dadi utang. Mula, saka iku kita tansah kudu netepi janji, aja nganti cidra lan gawe gelane wong liya. Yen ora bisa netepi, luwih becik ora gawe janji supaya ora dianggep wong kang seneng geroh utawa mblenjani janji.
Moral Antarane Manungsa lan Lingkungan Sosial
Piwulang moral gegayutane antarane manungsa karo lingkungan sosial yaiku piwulang kang ngajarake tumindak apik sajrone urip bebrayan. Manungsa kalebu makhluk sosial amarga manungsa ora bisa uip dhewe lan tansah mbutuhake wong liya. Mula saka kuwi kita kudu bisa tansah tumindak becik lan enthengan marang wong liya. Tumindak becik marang liyan iku ora ana rugine, malah ndadekake katentreman ing sajrone urip bebrayan. Ing panliten iki akeh babagan kang ngrembug ngenani piwulang moral kaitane antarane manungsa lan lingkungan sosial, kayata enthengan, nduwe unggah-ungguh, lan sugih pangapura.

Enthengan
Sipat enthengan utawa seneng tetulung sejatine ora bisa uwal saka panguripane masyarakat Jawa wiwit biyen. Apa maneh kanggone wong kang urip bebrayan ing desa sipat seneng tetulung iku wis biasa. Yen ana kang lagi nandang kesusahan tanpa dikongkon tangga teparone wis padha mara nulung tanpa ngarepake imbalan. Luwih becik maneh anggone nulung liyan iku mau tanpa nyawang kahanan utawa tanpa milih-milih. Sajrone urip bebrayan uga ana anggepan yen kita seneng tetulung, mula mbesuke yen kita kesusahan uga bakal akeh wong kang nulung.

Adhedhasar ukara ing dhuwur sipat tulung-tinulung iku diduweni dening paraga Suhari kang ana ing sajroning cerkak Ambyar. Iku kabukten saka pratelan ukara kaya ing ngisor iki. 

Suhari sawise rerasan karo wong-wong ing warung mau, thukul tekad lan golonge pamrayoga saka kanca-kancane ing warung arep nututi Winata. Arepa kaya ngapa bae, nyatane Winata ya isih candhenge dhewe, yen ora dheweke sing tetulung banjur arep sapa maneh. ……

Suhari menyat ninggalake warung setengah mlayu, nututi Winata arep dijak mulih menyang omahe. (TWS, Ambyar: 63)


Pratelan iku nuduhake paraga kang aran Suhari nduweni sipat seneng tetulung. Dheweke rumangsa mesakake lan kepingin nulung Winata kang isih candhenge dhewe kanthi cara dijak mulih menyang omahe amarga omahe Winata saiki wis didadekake balai desa lan bojone wis diwayuh dadi bojo enome pak lurah. Dene anake sing mbarep ora weuh kabare ana ngendi.

Sugih Pangapura
Manungsa sajrone urip bebrayan ing masyarakat iku wis lumrah yen nduweni salah utawa luput. Mula wis dadi kuwajiban kanggone manungsa bisa njaluk sepura lan nyepurani tumrap sapadha, kanthi mangkono bakal nuwuhake rasa tentrem ing manah. 

Paraga Retna ing sajrone cerkak kanthi irah-irahan Luputku kalungguhan sipat kang becik yaiku ora isin njaluk sepura nalika dheweke nduwe luput. Kaya kang kabukten ing ngisor iki. 

“Wis Mas, wis. Aku wis ngerti kabeh mau sajrone ngimpi. Mas,…. Aku kliru, aku kliru nyuwun pangapura. Ayo enggal-enggal budhal menyang rumah sakit.” (TWS,Luputku:98)
Cuwilan ukara ing ndhuwur nuduhake ora mung gelem aweh pangapura wae ananging uga kudu gelem ngakoni lupute awake dhewe marang liyan lan njaluk sepura. Kaya dene Heni kang rumangsa kliru banjur njaluk sepura marang sisihane amarga wis curiga yen sisihane tumindhak sedheng karo wadon liya yaiku Yanti. Kamangka rakete sisihane karo Yanti iku ora liya amarga mesakake Yanti kang lara kangker Rahim ganas.
Ing sajrone kumpulan cerkak kanthi irah-irahan Tandure Wis Sumilir ana paraga kang aran aku uga nduweni sipat sugih pangapura. Iku kabukten sapa cuwilan ukara ing ngisor iki. 

“Ya yen karepmu ngono, aku ora bisa ngalang-alangi. Pangapuramu bae sing gedhe. Mbok menawa Bapakmu, aku sarta bocah-bocah akeh lupute.”

“Semanten ugo kula, Bu. Kula inggih nyuwun pangapunten mbokbilih sakdangunipun ndherek wonten mriki kathah kalepatan. Kula matur nuwun sanget awit pengrengkuhipun Bapak Ibu saha adhik-adhik. Nyuwun pangestu kemawon. (TWS, TWS:31)

Paraga aran aku tansah nyepurani lupute Pak Lurah, ibu lan anak-anake kang disengaja utawa ora disengaja gawe larane atine paraga aku. Semono uga suwalike, paraga aku kang ora sungkan njaluk ngapura yen mbok menawa akeh tumindak sing kliru sasuwene ndherek ana daleme Pak Lurah. Saka iku mau bisa diweruhi yen paraga aku sejatine kalungguhan sipat sugih pangapura lan uga ora isin njaluk pangapura marang liyan.

Adhedhasar pratelan-pratelan ing ndhuwur sejatine manungsa sajroning urip bebrayan ing masyarakat kudu tansah sugih pangapura tumrap kaluputane liyan amarga ora saben manungsa nduweni sipat kang padha. Yen awake dhewe nduwe luput marang wong liya mula kudu enggal njaluk sepura. Semono uga suwalike yen wong liya nduwe luput marang awake dhewe kudu enggal-enggal weneh sepura senajan wong kasebut ora njaluk sepura. Tumindak sing kaya mangkono bisa ndadekake tentreming manah amarga ora kadunungan sipat gething utawa dhendham marang wong liya.
Nduwe Unggah-Ungguh

Masyarakat Jawa tansah njunjung dhuwur unggah-ungguh. Unggah-ungguh minangka sawijine norma dhasar kang nduweni gandheng ceneng karo solah bawa utawa tumindak. Salam (1997:59) ngandharake yen wong kang ngerti adat, ngerti tata tertib, sopan santun bisa diarani wong kang nduwe moral, dene wong kang nerapake unggah-ungguh diarani wong kang bermoral.

Ing cerkak Anak Lanang Mbarep, ana paraga aran Har kang uga kagolong pawongan sing nduweni unggah-ungguh. Iku kabukten kaya cuwilan ukara kaya ing ngisor iki. 

“Purun Pak, purun. Ibunipun Dwi remen sanget yen ndang saged pindhah mriki, kempal Bapak Ibu. Nyuwun pangestu kemawon, anggen kula mgurus pindhahan saged gampil. Menika rak taksih sibuk urusan Pemilu, mbenjang menawi sampun bibar pemilu rak sedaya saged lumampah lancar.” (TWS,ALM:39)

Pratelan iku nuduhake yen paraga Har kalebu pawongan kang nduwe unggah-ungguh. Dheweke nggunakake basa karma inggil marang wong kang luwih sepuh mligine marang wong tuwane amarga wong tuwa nduweni jasa kang ora bisa diukur marang kita, mula kita kudu tansah kurmat lan ngajeni wong tuwa. 

Nggunakake basa krama nalika ngendikan karo wong kang luwih tuwa iku minangka sawijining wujud unggah-ungguh mligine tumrap wong tuwa iku nuduhake yen kita nduweni rasa kurmat. Wong Jawa tansah njunjung dhuwur drajade wong tuwa amarga wong tuwa nduweni jas kang gedhe tumrap kita. Wong tuwa mligine ibu kang nglairake kita ing donya, ngramut kita wiwit cilik nganti gedhe, ndhidhik supaya dadi wong kang becik tur pener. Mula kita tansah njunjung dhuwur drajade wong tuwa.

Paraga aku minangka salah sawijining paraga ing cerkak kanthi irah-irahan Layang Saka Warga dheweke kagolong pawongan kang nduweni unggah-ungguh. Iku bisa kabukti saka cuwilan ukara ing ngisor iki. 

“Kulanuwun,” uluk salamku.

“Manga,” jawabe. Aku wani mesthikake yen sing nemoni iki bojone Marsudi.

“Nuwun sewu, punapa leres, menika dalemipun mas Marsudi?”

“Marsudi, sinten nggih?”

“Mas Marsudi ingkang ngasta wonten Perkebunan”

“Menawi ngasta wonten perkebunan, leres, nanging asmanipun sanes Marsudi.” (TWS,LSW:156)

Cuwilan ukara ing ndhuwur iku nuduhake yen paraga aku nduweni unggah-ungguh, iku bisa kabukti saka ukara “kulanuwun”. Saka ukara iku nuduhake yen gambaran unggah-ungguh yaiku yen arepe mertamu iku kudune uluk salam luwih dhisik. Uluk salam wis dadi adate wong Jawa nalika mertamu. Saliyane iku paraga aku uga nduweni unggah-ungguh amarga paraga aku nggunakake basa krama anggone ngomong karo wong liya luwih-luwih wong iku durung nate dikenal sadurunge iku nuduhake yen paraga aku bisa ngajeni marang liyan kang durung nate weruh sadurunge. 
Isih sajrone cerkak kanthi irah-irahan Hadiah Natal, kagambarake ngenani Jemaah greja kang padha nduweni unggah-ungguh. Kaya kang kabukten ing cuwilan ukara ing ngisor iki. 

Kaya padatan, misa Natal kang mung sepisan, kawiwitan jam rolas bengi lan rampung meh jam loro. Rampung misa para umat padha silaturahmi, sesalaman ing plataran greja katon meriah. Umat padha rebutan nyalami lan ngaturake sugeng natal marang Rama lan Suster. (TWS,HN:55)

Saka pratelan ing ndhuwur para umat greja kang padha rebutan nyalami lan ngaturake sugeng natal marang Rama lan Suster nuduhake yen sejati para umat ngajeni marang Rama lan Suster minangka wong kang luwih cedhak marang Gustine lan wong kang ndarbekake uripe amung kanggo Gustine. Tumindake para jemaat utawa para umat gereja iku mau nuduhake yen para umat nduweni unggah-ungguh kang bisa diwawas saka anggone padha rebutan nyalami lan ngaturake sugeng natal marang Rama lan Suster.

Sajrone cerkak kanthi irah-irahan Formulir, paraga Pak Karto lan Handoko kalungguhan sipat nduweni unggah-ungguh. Iku kabukten saka cuwilan ukara ing ngisor iki.

“Kulanuwun, Mas Han.”

“Oh… Pak Karto. Mangga,…. Manga mlebet. Saking nggriya kemawon?” jawabe njenggirat kaget

Wong sing diundang Pak KArto mau wis setengah umur. Sing dibagekake mlebu, terus lungguh ing ngarepe Handoko. (TWS,Formulir:72)

Tembung “kulanuwun” nuduhake adabe wong arep mertamu kudu uluk salam luwih dhisik. Uluk salam wis dadi adate wong Jawa nalika mertamu. Semono uga kangone wong sing nduwe omah, nalika ana wong mertamu adate kudune enggal-enggal dibagekake lungguh amarga ora becik cecaturan karo ngadek. Apa maneh cecaturan karo wong kang luwih sepuh kudune nggunakake basa krama minangka wujud ngajeni marang wong tuwa. Saka pratelan iku mau nuduhake yen paraga Pak Karto lan Handoko nduweni unggah-ungguh.

Sajrone cerkak kanthi irah-irahan Temlawung, ana paraga kang ndhuweni unggah-ungguh becik yaiku paraga Mardinah, kabukten kaya cuwilan ukara kang ana ing ngisor iki. 

“Inggih, leres mekaten pancen, Mbah. Punika sampun cekap sedaya nggih. Kula matur nuwun sanget sedaya bantuwanipun, mugi-mugi ingkang kula jangka saged kasembadan lantaran panjenengan. Bilih wonten kirangipun, Embah kersaa paring pangapunten.” (TWS,Temlawung:117)
Tembung matur nuwun nuduhake yen paraga Mardinah iku nduweni unggah-ungguh. Dheweke paham yen wis mari ditulung iku kudu ngucapake matur nuwun, iku mau minangka wujud yen kita ngregani, ngajeni lan mbungahake wong kang wis nulung awake dhewe.

Ing cerkak kanthi irah-irahan Sawabe Mbah Marijan, ana paraga jenenge Pandaya kang nduweni unggah-ungguh. Iku bisa kabukten saka cuwilan ukara ing ngisor iki. 

“Ora jan-jane bar entuk rejeki saka ngendi ta? Takkira ana berita penting apa ta apa,” semantane Sabas karo nyidhuk sega.

“Pokoke mangan dhisik, mangan karo ngomong mundhak keseleg.” (TWS,SMM:168)

Saka pratelan ukara ing dhuwur sejatine nuduhake anane unggah-ungguh nalika lagi mangan. Ukara “mangan karo ngomong mundhak keseleg” sejatine nduweni makna liyane yaiku ora becik yen mangan karo sinambi omong-omongan. Mengko yen wis rampung anggone mangan banjur dibacutake maneh anggone omong-omongan. Anggone Pandawa ngandhani Sabas supaya mangan aja disambi omong-omongan nuduhake yen dheweke nduwe unggah-ungguh. 

Manungsa kudu tansah nduweni tata krama sajroning urip bebrayan lan mangerteni wates-wates norma kang ora oleh diterak. Kanthi mangkono bisa diwangun katentreman sajrone sesrawungan ing masyarakat. Sejatine sekabehing tumindak iku kudu bisa dipertanggung jawabake marang Gusti kang Maha Kuasa.

 Tata krama diduweni dening salah sawijing paraga aran aku kang ana sajroning cerkak kanthi irah-irahan Cipanas Sing Gawe Ati Panas. Iku kabukten kaya ing cuwilan ukara ing ngisor iki. 

“Lho, geneya? Apa ora entuk yen aku melu nginep ana kene?”, jawabe karo tangane nyekel lengenku dioyog-oyog. Banjur sumambung.

“Piye, entuk ta? Sampeyan ya ijen ngono, tempat tidure ya gedhe. Karodene ing Garut hawane adhem, Mas.”

“Iya, bener ijen lan tempat tidure gedhe. Nanging becike sliramu bali bae,” tembungku iki sejatine cengkah karo suwarane isine atiku, atine wong lanang sing normal. 

“Ah, sampeyan apa ora mesakake aku, bengi-bengi ngene ijen bali menyang Garut. Wis ta pareng ora pareng aku tetep melu nginep kene.” (TWS,CSGAP:136)

Paraga kang aran aku ing pratelan ukara ing ndhuwur nolak kekarepane wong wadon sing meksa kepengin nginep ana kamar hotele amarga ora wani bengi-bengi bali ijen menyang Garut. Paraga aku nolak kekarepane wong wadon mau amarga dheweke rumangsa ora patut yen wong lanang lan wong wadon kang dudu mukhrime amor sak kamar apa maneh wong wadon iku mau lagek dikenal, mula paraga aku nolak kekarepane wadon iku mau.

Gembaran tema moral ing ndhuwur nuduhake yen kita kudu tansah nduweni tata krama sajroning urip bebrayan lan mangerteni wates-wates norma kang ora oleh diterak. Kanthi mangkono bisa diwangun katentreman sajrone sesrawungan ing masyarakat. Sejatine sekabehing tumindak iku kudu bisa dipertanggung jawabake marang Gusti kang Maha Kuasa.
Amanat Kang Kinandhut Sajrone Kumpulan Cerkak Tandure Wis Sumilir Anggitane J.F.X. Hoery

Sajrone cerkak kanthi irah-irahan Dumlewering Kringet ing Tlatah Cengkar darbe amanat kita tansah nduweni sipat sabar, tanggung jawab lan nduweni rasa welas asih. Saben tumindake awake dhewe kudu dikulinakake tansah sabar lan ikhlas kerana Gusti Allah. Sabar iku aja mung nalika antuk musibah utawa pekewuh wae ananging uga kudu sabar nalika antuk nikmat. 

Uripe iku kayadene lumakuning rodha kang munyer, kadhangkala ana ing ndhuwur lan ana ing ngisor. Semono uga uripe manungsa, ana kalane ing ndhuwur sing tegese nemoni panguripan kepenak lan ana kalane ing ngisor sing tegese lagi nemoni panguripan kang susah utawa lagi kena pacoban. Nanging kahanan urip kang lumaku kaya mangkono kuwi ora oleh ndadekake lena.
Sajrone cerkak kanthi irah-irahan Katresnan lan Wewadi kang Kineker darbe amanat supaya kita tumindak asih marang sapa wae lan uga supaya kita bisa ngugemi janji. Ing cerkak iki pangripta kepingin nyampekake yen senajan dudu karo kaluwarga nunggal getih kudu tetep laku adil, ora kena mbedak-bedakake. Rasa welas asih bisa kawujudake arupa panggulawenthah lan pangrengkuh. Dene panggulawenthah lan pangrengkuh iku bisa ndadekake anak nduweni unggah-ungguh kang becik mligine marang wong tuwa. 

Saliyane iku kita kudu bisa ngugemi janji kang kaucap ora kena diblenjani. Ana unenan yen manungsa kuwi sing diugemi omongane, mula yen ngucap janji kudu ngati-ati lan kudu bisa nepati supaya ora dianggep wong seneng geroh.
Sajrone cerkak kanthi irah-irahan Ambyar darbe amanat supaya tansah kalungguhan sipat sabar lan enthengan.  Kesabaran bisa ndadekake kita kuat ngadepi pacobane urip kanthi iklas amarga yen kita bisa ngadhepi pacoban iku mau kanthi sabar Gusti Allah bakal ngangkat drajad kita. 

Sajrone cerkak kanthi irah-irahan Cipanas Sing Gawe Ati Panas darbe amanat yen kita kudu tansah nduweni tata krama sajroning urip bebrayan lan mangerteni wates-wates norma kang ora oleh diterak. Kanthi mangkono bisa diwangun katentreman sajrone sesrawungan ing masyarakat. Sejatine sekabehing tumindak iku kudu dipertanggung jawabake marang Gusti kang Maha Kuasa.
Sajrone cerkak kanthi irah-irahan Dheweke Wis Bali darbe amanat supaya kita tansah kalungguhan sipat sabar, nduwe tanggung jawab, lan tansah tetulung marang liyan. Kasabaran bisa ndadekake kita kuat lan iklas ngadepi pacobaning Gusti Alloh. 

Tanggung jawab minangka kasadharane manungsa marang tumindak kang disengaja utawa ora disengaja. Tanggung jawab uga bisa diarani minangka wujud kasadharane manungsa marang kuwajibane. Tanggung jawab bisa kaperang dadi piang-pirang jenis, ing antarane yaiku tangung jawabe manungsa marang awake dhewe, tanggung jawab marang kaluwarga, tanggung jawab marang masyarakat, tanggung jawab marang bangsa utawa negara, lan tanggung jawab marang Gustine
Cerkak kanthi irah-irahan Sawabe Mbah Marijan, darbe amanat supaya kita kudu nduweni unggah-ungguh nalikane lagi mangan. Ing kene pangripta nuduhake adabe wong kang lagi mangan iku ora kena sinambi guneman amarga iku mau ora sopan. Adabe yaiku dirampungake dhisik anggone mangan banjur yen wis rampung lagi dibacutake maneh omong-omongan. 

Ing urip bebrayan unggah-ungguh kuwi penting banget. Mula saka iku, kita kudu tansah bisa kadunungan tumindak ngajeni marang liyan amrih awake dhewe uga diajeni dening liyan. Sebab wong kang nyatu alane liyan uga bakal ndadekake rugining awake dhewe.

Sajrone cerkak kanthi irah-irahan Kenya ing Kamar Losmen darbe amanat supaya kalungguhan sipat tansah ngugemi janji. Janji iku kaya dene utang, yen durung dibayar nganti kapan wae bakal tetep dadi utang. Pangripta nuduhake marang pamaos ngenani yen sawijining wong ngucapake janji, kudune ya ditetepi supaya ora dianggep wong kang seneng geroh. 

Sajrone cerkak kanthi irah-irahan Balok-Balok Jati darbe amanat supaya kita kudu tansah sabar nglakoni pacobaning urip. Kepriye abote pacoban kudu tansah dilakoni kanthi sabar lan iklas amarga pacoban iku ora bakal selawase. Kita tansah kudu tanggung jawab marang tumindak kang dilakoni senajan resikone abot.
Pawongan kang kadunungan rasa iklas lan sabar sajrone atine bakal ngrasakake katentreman utawa kemareman saengga saben tumindak bakal antuk ridhone Gustine. Sekabehe kemareman iku asale saka manahe dhewe-dhewe, saengga yen ati ora bisa tentrem mula tumindak kang ditindakake uga bakal ora iklas lan supaya pamaos bisa dadi wong kang nrima kanthi legawa apa kang dadi garising urip. Saben-saben apa kang diparingake Gusti Allah iku satemene mung titipan kang sawayah-wayah bisa dipundhut dening panjenengane. 

Sajrone cerkak kanthi irah-irahan Tandure Wis Sumilir darbe amanat supaya kita tansah nduweni sipat sabar lan nduweni unggah-ungguh. Yen kita tansah nglakoni sekabehing tumindak kanthi sabar lan ikhlas, ing tembe mburi bakal nemoni kepenak.

Ing urip bebrayan unggah-ungguh kuwi penting banget. Mula saka iku, kita kudu tansah bisa kadunungan tumindak ngajeni marang liyan amrih awake dhewe uga diajeni dening liyan. Sebab wong kang nyatu alane liyan uga bakal ndadekake rugining awake dhewe. 

Sajrone cerkak kanthi irah-irahan Anak Lanang Mbarep darbe amanat supaya kalungguhan sipat unggah-ungguh. Ing cerkak Anak Lanang Mbarep iki ngajak supaya kita tansah nduweni unggah-ungguh mligine marang wong tuwa. Kanthi cara ngajeni wong liyan iku nandhakake yen kita nglungguhi watak kang becik. Wong kang gelem ngajeni liyan, ana sajrone bebrayan uga bakal diajeni dening liyan. Kulinakna ing ucap aja ganti nglarani atine wong liya sebab sing kaya mangkono bisa ndadekake gelane liyan kang sabanjure bisa nuwuhake rasa dhendham. Mula saka iku kudu bisa nduweni sipat unggah-ungguh utamane ungguh-ungguh marang wong tuwa.

Sajrone cerkak kanthi irah-irahan Nedhenge Plamboyan Mekar darbe amanat supaya kalungguhan sipat unggah-ungguh. Pangripta kepingin supaya pamaos bisa tansah nduweni unggah-ungguh ora mung marang wong kang luwih tuwa ananging uga nduweni unggah-ungguh marang wong sing luwih enom. 

Njaga omongan supaya ora nglarani atine liyan uga kalebu unggah-ungguh. Akeh wong sing ora sadhar nalika guneman agawe kuciwane liyan. Ana unen-unen yen ilate manungsa iku luwih dene landhep tinimbang ladhing. Wong kang senengane nyatu lane liya bakal nemoni rugine awake dhewe. Mula kudu tansah bisa njaga lisan supaya ora nglarani atine liyan lan ora rugi dhewe. 

Sajrone cerkak kanthi irah-irahan Lonceng Tengah Wengi darbe amanat supaya kita tansah taat marang Gusti kang agawe urip. Rejeki, jodho, lan patine saben manungsa iku beda-beda lan wis ginaris dening Gusti. Taat ngibadah lan tansah memuji marang Gusti kang Maha Kuwasa bisa ndadekake manungsa kang lemah manah. Saben kaluwihan kang diduweni dening manungsa mono sipate mung titipan kang sawayah-wayah bisa uwal utawa dipundhut dening Gusti kang Maha Agung. 

Sajrone cerkak kanthi irah-irahan Formulir darbe amanat yaiku manungsa kudu tansah nduweni unggah-ungguh sajrone urip bebrayan lan kudu nduwe tanggung jawab marang tugas kang ditampa utawa dilaksanakake. Umume wong Jawa iku uripe kebak unggah-ungguh sajrone urip bebrayan ing masyarakat. Babagan mertamu kuwi wae ana unggah-ungguhe yaiku kudu tansah uluk salam kanggone sing mertamu, dene kanggone sing nduwe omah unggah-ungguhe yaiku tamune enggal-enggal dibagekake mlebu utawa lugguh ing jero omah. 

Saliyane iku pangripta uga aweh amanat sajrone nindakake tugas utawa penggaweyan iku mono ana aturan-aturan kang kudu dipatuhi. Aturan iku mau kudu ditindakake kanthi jujur, ora kena dilanggar. Kajujuran mono dumunung ana ing awake dhewe, sing weruh jujur apa ora ya mung awake dhewe lan Gustine. 

Sajrone cerkak kanthi irah-irahan Layang Saka Warga darbe amanat supaya kalungguhan sipat unggah-ungguh nalika tumindak apa wae. Pangripta nuduhake salah sawijine  unggah-ungguh yaiku yen arepe mertamu iku kudune uluk salam luwih dhisik. Uluk salam wis dadi adate wong Jawa nalika mertamu. Nggunakake basa krama anggone ngomong karo wong liya luwih-luwih wong iku durung nate dikenal sadurunge iku nuduhake yen paraga aku bisa ngajeni marang liyan kang durung nate kenal sadurunge.

Sajrone cerkak kanthi irah-irahan Hadiah Natal darbe amanat supaya manungsa tansah nduweni unggah-ungguh lan nduweni sipat tanggung jawab. Wujude sipat unggah-ungguh salah sijine yaiku kanthi ngormati lan ngajeni marang wong liya utamane marang wong kang kuwih sepuh. Yen kita bisa ngajeni liyan, mula awake dhewe uga bakal diajeni. Ora dianggep rendah dening wong liya.

Sekabehing tumindake manungsa iku mesthi ana resikone kang mesti ditanggung. Gumantung tumindak becik utawa tumindak ala sing ditindakake. Tanggung jawab kalebu ing tumindak kang bener. Saben wong ing donya iku nduweni tanggung jawab dhewe-dhewe marang apa kang dilakoni. Semono uga yen tumindake awake dhewe gawe rugi utawa gawe larane wong liya, mula kita kudu tansah tanggub jawab marang tumindake awake dhewe iku mau. Dene wujude tanggung jawab yaiku bisa arupa njaluk sepura, ngganti samubarang kang rusak/ilang amarga polahe awake dhewe.

Sajrone cerak kanthi irah-irahan Timbalan darbe amanat supaya kita tansah nduweni rasa syukur, sugih pangapura lan taat marang Gustine. Gusti paring pacoban lan kanikmatan iku minangka kanggo nguji umate, sepira sabar lan iklase nalika nandang susah uga sepira gedhe rasa syukure nalika antuk kabegjan. 

Sajrone cerkak kanthi irah-irahan Pangorbanan darbe amanat supaya kita kalungguhan sipat tanggung jawab. Tanggung jawab yaiku nanggung apa wae tumindak kang wis dilakoni kalebu tumindak ala. Tanggung jawab kalebu ing tumindak kang bener. 

Sajrone cerkak kanthi irah-irahan Selekta Abang, darbe amanat supaya kita  nduweni sipat tansah tetulung. Sipat tetulung iku penting diduweni saben manungsa amarga sejatine manugsa urip mbutuhake bantuwan liyan. Wujud pitulungan iku bisa arupa bandha utawa tenaga, ananging pitulungan uga bisa arupa pituduh ngenani kabecikan supaya bisa ditindakake dening wong liya. Saben kita nglakoni tumindak becik ora perlu dikaton-katonake amarga Gusti Allah pirsa kabeh. 

Sjarone cerkak kanthi irah-irahan Luputku, darbe amanat supaya kita tansah nduweni sipat sugih pangapura lan nduwe rasa welas asih. Kita urip bebrayan satengahing masyarakat tansah nduweni luput kang disengaja lan ora disengaja.  Manungsa sajrone urip bebrayan bisaa tansah sugih pangapura tumrap kaluputane liyan amarga oa saben manungsa nduweni sipat kang padha. Yen awake dhewe nduwe kaluputan marang wong liya enggal-enggala njaluk sepura, ananging yen ana wong liya nduwe kaluputan marang awake dhewe enggal-enggala nyepurani senajan wong kasebut ora njaluk sepura. Tumindak sing kaya mangkono bisa ndadekake tentreming manah amarga ora kalungguhan rasa gething marang wong liya.

Sajrone cerkak kanthi irah-irahan Temlawung darbe amanat yaiku kita bisaa nduweni sipat taat marang Gustine lan nduwe unggah-ungguh. Sipat taat marang Gusti bisa kawujudake kanthi cara ngakoni kuwasane Gusti yaiku yen garis uripe manungsa kalebu rejeki, jodho lan pati kuwi wis ginaris dening Gustine. Manungsa mung saderma nglakoni lan ora bisa selak marang pepesthine. Sejatine ora ana kang sampurna kejaba Gusti kang Maha Kuwasa. Kita tansah kudu ngupaya ananging sekabehing asile kudu dipasrahake marang kuwasane Gusti. 

Manungsa yen kepingin ngarasakake kepenak ing sekabehing bab, ora liya ya mung dumunung ing tumindak lan atine dhewe-dhewe. Kepenak ora mung diukur nganggo drajat lan bandha amarga kabeh iku mau mung maujud yen disawang saka njaba. Nanging yen kepingin ngrasakake urip kepenak kang satemene kasebut, kudu bisa tansah njaga katentremane manah supaya bisa ndadekake katentreman sajroning urip. Semono uga yen pengin kepenak ing urip bebrayan kudu tansah njaga tentrem, ora nuwuhake rasa rishi nalika sesrawungan lan ora nindakake apa kang dirasa kurang trep ing manah. Kanthi mangkono bisa diwangun katentreman sajrone awake dhewe lan sesrawungan ing sajrone urip bebrayan.

PANUTUP
Dudutan 
Adhedhasar andharan iku mau, asile panaliten bisa didudut menawa tema moral kang ana sajoning kumpulan cerkak Tandure Wis Sumilir anggitane J.F.X. Hoery ing antarane yaiku tansah nduweni sipat sabar, nduweni rasa welas asih tumrap liyan, nduweni tanggung jawab, nepati janji, tansah tulung tinulung, nduweni unggah-ungguh, nduwe tata krama, tansah nduweni rasa syukur, taat marang Gustine lan uga tansah sugih pangapura.

Amanat kang ana sajrone kumpulan cerkak Tandure Wis Sumilir anggitane J.F.X. Hoery yaiku manungsa kudu bisa njaga tumindake. Manungsa urip ing donya iki kudu tansah eling marang Gusti Allah. Sekabehing pacoban urip iki minangka sarana nguji iman supaya kita tansah sabar lan iklas nglakoni urip. Sekabehing kang ana ing donya iki minangka ciptaane Gusti kang akarya jagad. Jodho, rejeki lan patine manungsa iku beda-beda lan wis ginaris dening Gusti. Apa kang diduweni dening manungsa kabeh iku sipate sementara, bisa uwal utawa dipundhut kapan wae dening Gusti kang Maha Kuwasa. Mula saka iku manungsa kudu tansah bersyukur lan ndedonga marang Gusti kang Maha Agung.
 Pamrayoga 
Manungsa yen kepingin ngarasakake kepenak ing sekabehing bab, ora liya ya mung dumunung ing tumindak lan atine dhewe-dhewe. Kepenak ora mung diukur nganggo drajat lan bandha amarga kabeh iku mau mung maujud yen disawang saka njaba. Nanging yen kepingin ngrasakake urip kepenak kang satemene kasebut, kudu bisa tansah njaga katentremane manah supaya bisa ndadekake katentreman sajroning urip. Semono uga yen pengin kepenak ing urip bebrayan kudu tansah njaga tentrem, ora nuwuhake rasa rishi nalika sesrawungan lan ora nindakake apa kang dirasa kurang trep ing manah. Kanthi mangkono bisa diwangun katentreman sajrone awake dhewe lan sesrawungan ing sajrone urip bebrayan.  

